
ṛṣiruvāca
ēvaṃ jihāsurnṛpa dēhamājau

mṛtyuṃ varaṃ vijayānmanyamānaḥ Á
śūlaṃ pragṛhyābhyapatat surēndraṃ

yathā mahāpuruṣaṃ kaiṭabhō’psu Á Á 1 Á Á

tatō yugāntāgnikaṭhōrajihva -
māvidhya śūlaṃ tarasāsurēndraḥ Á

kṣiptvā mahēndrāya vinadya vīrō
hatō’si pāpēti ruṣā jagāda Á Á 2 Á Á

kha āpatat tad vicalad grahōlkava -
nnirīkṣya duṣprēkṣyamajātaviklavaḥ Á

vajrēṇa vajrī śataparvaṇācchinad
bhujaṃ ca tasyōragarājabhōgam Á Á 3 Á Á

chinnaikabāhuḥ parighēṇa vṛtraḥ
saṃrabdha āsādya gṛhītavajram Á

hanau tatāḍēndramathāmarēbhaṃ
vajraṃ ca hastānnyapatanmaghōnaḥ Á Á 4 Á Á

vṛtrasya karmātimahādbhutaṃ tat
surāsurāścāraṇasiddhasaṅghāḥ Á

apūjayaṃstat puruhūtasaṅkaṭaṃ
nirīkṣya hā hēti vicukruśurbhṛśam Á Á 5 Á Á

indrō na vajraṃ jagṛhē vilajjita -
ścyutaṃ svahastādarisannidhau punaḥ Á

tamāha vṛtrō hara āttavajrō
jahi svaśatruṃ na viṣādakālaḥ Á Á 6 Á Á

yuyutsatāṃ kutracidātatāyināṃ
jayaḥ sadaikatra na vai parātmanām Á

vinaikamutpattilayasthitīśvaraṃ
sarvajñamādyaṃ puruṣaṃ sanātanam Á Á 7 Á Á

lōkāḥ sapālā yasyēmē śvasanti vivaśā vaśē Á
dvijā iva śicā baddhāḥ sa kāla iha kāraṇam Á Á 8 Á Á

ōjaḥ sahō balaṃ prāṇamamṛtaṃ mṛtyumēva ca Á
tamajñāya janō hētumātmānaṃ manyatē jaḍam Á Á 9 Á Á

yathā dārumayī nārī yathā yantramayō mṛgaḥ Á
ēvaṃ bhūtāni maghavannīśatantrāṇi viddhi bhōḥ Á Á 10 Á Á

puruṣaḥ prakṛtirvyaktamātmā bhūtēndriyāśayāḥ Á
śaknuvantyasya sargādau na vinā yadanugrahāt Á Á 11 Á Á

avidvānēvamātmānaṃ manyatē’nīśamīśvaram Á
bhūtaiḥ sṛjati bhūtāni grasatē tāni taiḥ svayam Á Á 12 Á Á

āyuḥ śrīḥ kīrtiraiśvaryamāśiṣaḥ puruṣasya yāḥ Á
bhavantyēva hi tatkālē yathānicchōrviparyayāḥ Á Á 13 Á Á

tasmādakīrtiyaśasōrjayāpajayayōrapi Á
samaḥ syāt sukhaduḥkhābhyāṃ mṛtyujīvitayōstathā Á Á 14 Á Á

sattvaṃ rajastama iti prakṛtērnātmanō guṇāḥ Á
tatra sākṣiṇamātmānaṃ yō vēda na sa badhyatē Á Á 15 Á Á

paśya māṃ nirjitaṃ śakra vṛkṇāyudhabhujaṃ mṛdhē Á
ghaṭamānaṃ yathāśakti tava prāṇajihīrṣayā Á Á 16 Á Á

prāṇaglahō’yaṃ samara iṣvakṣō vāhanāsanaḥ Á
atra na jñāyatē’muṣya jayō’muṣya parājayaḥ Á Á 17 Á Á

śrīśuka uvāca
indrō vṛtravacaḥ śrutvā gatālīkamapūjayat Á
gṛhītavajraḥ prahasaṃstamāha gatavismayaḥ Á Á 18 Á Á

indra uvāca
ahō dānava siddhō’si yasya tē matirīdṛśī Á
bhaktaḥ sarvātmanā’’tmānaṃ suhṛdaṃ jagadīśvaram Á Á 19 Á Á

bhavānatārṣīnmāyāṃ vai vaiṣṇavīṃ janamōhinīm Á
yad vihāyāsuraṃ bhāvaṃ mahāpuruṣatāṃ gataḥ Á Á 20 Á Á

khalvidaṃ mahadāścaryaṃ yad rajaḥprakṛtēstava Á
vāsudēvē bhagavati sattvātmani dṛḍhā matiḥ Á Á 21 Á Á

yasya bhaktirbhagavati harau niḥśrēyasēśvarē Á
vikrīḍatō’mṛtāmbhōdhau kiṃ kṣudraiḥ khātakōdakaiḥ Á Á 22 Á Á

śrīśuka uvāca
iti bruvāṇāvanyōnyaṃ dharmajijñāsayā nṛpa Á
yuyudhātē mahāvīryāvindravṛtrau yudhāmpatī Á Á 23 Á Á

āvidhya parighaṃ vṛtraḥ kārṣṇāyasamarindamaḥ Á
indrāya prāhiṇōd ghōraṃ vāmahastēna māriṣa Á Á 24 Á Á

sa tu vṛtrasya parighaṃ karaṃ ca karabhōpamam Á
cicchēda yugapad dēvō vajrēṇa śataparvaṇā Á Á 25 Á Á

dōrbhyāmutkṛttamūlābhyāṃ babhau raktasravō’suraḥ Á
chinnapakṣō yathā gōtraḥ khād bhraṣṭō vajriṇā hataḥ Á Á 26 Á Á

kṛtvādharāṃ hanuṃ bhūmau daityō divyuttarāṃ hanum Á
nabhōgambhīravaktrēṇa lēlihōlbaṇajihvayā Á Á 27 Á Á

daṃṣṭrābhiḥ kālakalpābhirgrasanniva jagattrayam Á
atimātramahākāya ākṣipaṃstarasā girīn Á Á 28 Á Á

girirāṭ pādacārīva padbhyāṃ nirjarayan mahīm Á
jagrāsa sa samāsādya vajriṇaṃ sahavāhanam Á Á 29 Á Á

mahāprāṇō mahāvīryō mahāsarpa iva dvipam Á
vṛtragrastaṃ tamālakṣya saprajāpatayaḥ surāḥ Á
hā kaṣṭamiti nirviṇṇāścukruśuḥ samaharṣayaḥ Á Á 30 Á Á

nigīrṇō’pyasurēndrēṇa na mamārōdaraṃ gataḥ Á
mahāpuruṣasannaddhō yōgamāyābalēna ca Á Á 31 Á Á

bhittvā vajrēṇa tatkukṣiṃ niṣkramya balabhid vibhuḥ Á
uccakarta śiraḥ śatrōrgiriśṛṅgamivaujasā Á Á 32 Á Á

vajrastu tatkandharamāśuvēgaḥ
kṛntan samantāt parivartamānaḥ Á

nyapātayat tāvadahargaṇēna
yō jyōtiṣāmayanē vārtrahatyē Á Á 33 Á Á

tadā ca khē dundubhayō vinēdu -
rgandharvasiddhāḥ samaharṣisaṅghāḥ Á

vārtraghnaliṅgaistamabhiṣṭuvānā
mantrairmudā kusumairabhyavarṣan Á Á 34 Á Á

vṛtrasya dēhānniṣkrāntamātmajyōtirarindama Á
paśyatāṃ sarvalōkānāmalōkaṃ samapadyata Á Á 35 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

ṣaṣṭhaskandhē vṛtravadhō nāma dvādaśō’dhyāyaḥ Á Á

